
Rezime/Abstract

Magistarski rad pod naslovom »Mogućnosti upravljanja rizicima u sektoru telekomunikacija primjenom bankarskih metoda
upravljanja rizicima« urađen je na 163 stranice A4 formata, od čega se 154 stranica odnosi na osnovni tekst, 7 stranica na
popis korištene literature te dvije stranice na popis slika i tabela. Pored toga, magistarski rad sadrži i priloge koji nisu
numerisani. Strukturu rada, uz uvod, zaključna razmatranja, popis korištene literature, popis slika i tabela te priloge, čini
pet međusobno povezanih dijelova u kojima se vrši razrada i verifikacija centralne istraživačke hipoteze i istovremeno
realizuju opšti i operativni ciljevi istraživanja. U popisu korištene literature navode se 121 različita izvora (knjige,
publikacije, izvještaji i članci, magistarski radovi i doktorske disertacije, (pod)zakonska regulativa te brojne Internet
stranice). Također, u radu je sadržano 37 slika i 15 tabela. Upravljanje rizicima doprinosi povećanju vrijednosti preduzeća i
vodi prema maksimiziranju uspješnosti poslovanja i povećanju bogatstva vlasnika dioničkoga kapitala preduzeća.
Upravljanje rizicima danas je neophodan dio svih poslovnih procesa, sastavni je dio cjelokupnog poslovanja i predstavlja
stalni izazov poslovanja svakog preduzeća pa tako i preduzeća iz sektora telekomunikacija. Stalne promjene na tržištu,
liberalizacija, globalizacija, tehnološke inovacije i regulatorni pritisci sa sobom nose raznovrsne rizike, na koje se u nekim
slučajevima ne može utjecati jer su globalni i nisu kontrolisani od strane preduzeća, ali također postoji i veliki broj rizika
koji utiču na učinkovitost i budućnost poslovanja preduzeća i koje je moguće kontrolisati i upravljati njima na zadovoljstvo
svih zainteresovanih strana za uspješno poslovanje preduzeća. Predmet istraživanja u odnosnom magistarskom radu
usmjeren je na analizu i komparaciju između načina upravljanja rizicima u bankama i preduzećima iz sektora
telekomunikacija. Poseban značaj rada ogleda se u činjenici da su kako na osnovu konsultovanja referentne literature tako
i na osnovu empirijskog istraživanja rasvijetljene najvažnije vrste rizika u sektoru telekomunikacija, kao i faktori koji utiču
na povećanje nivoa ovih rizika. U radu je dat pregled zajedničkih i jedinstvenih rizika u sektoru bankarstva i sektoru
telekomunikacija. Banke vrše aktivno upravljanje rizicima, a preduzeća koja se bave pružanjem telekomunikacijskih usluga
uvidjela su važnost i potrebu za upravljanjem rizicima te u okviru svog poslovanja sve veću važnost pridodaju
uspostavljanju adekvatnog procesa upravljanja rizicima, a u čemu bankarski načini i metode za upravljanje rizicima mogu
naći svoju primjenu i unaprijediti proces upravljanja rizicima. Ključne riječi: rizik, telekomunikacije, izvori rizika, bankarski
rizici, proces upravljanja rizicima

